ՏԵՂԵԿԱՆՔ
Հայաստանի Հանրապետության և Եվրոպական ներդրումային բանկի միջև «Հայաստան - Դիմակայուն Սյունիք ծրագիր» ԿԶԵՀ+ Հատուկ ներդրումային պատուհան 1»  ֆինանսական պայմանագրի վավերացման նպատակահարմարության մասին

Հայաստանի Հանրապետության և Եվրոպական ներդրումային բանկի միջև 2025 թվականի հուլիսի 16-ին ստորագրվել է «Հայաստան - Դիմակայուն Սյունիք ծրագիր» ԿԶԵՀ+ Հատուկ ներդրումային պատուհան 1» (Ծրագիր) ֆինանսական պայմանագիրը (Ֆինանսական պայմանագիր):
Ֆինանսական պայմանագրով սահմանվում է, որ Ծրագրի ընդհանուր արժեքը կազմում է 50,000,000 եվրո վարկային միջոց: ՀՀ կառավարությունը պարտավորվում է  համաֆինանսավորել այն ծախսերը (հարկեր, տուրքեր, Ծրագրի իրականացման հետ կապված գործառնական ծախսեր), որոնք չեն կարող  իրականացվել վարկային միջոցների հաշվին։ 
Ծրագրի ինստիտուցիոնալ կառուցվածքը
[bookmark: _Ref430937797]Ծրագրի իրականացնող մարմինը  ՀՀ տարածքային կառավարման և ենթակառուցվածքների նախարարությունն է: Համաձայն Ֆինանսական պայմանագրի՝ Հայաստանի տարածքային զարգացման հիմնադրամը (ՀՏԶՀ) սահմանված է որպես Ծրագրերի իրականացման գրասենյակ: Հաշվի առնելով Ծրագրի իրականացման վերաբերյալ վերջնական քննարկումների արդյունքները, որոնք արտացոլված են Զարգացման ֆրանսիական գործակալության (AFD) կողմից խմբագրված «Դիմակայուն Սյունիք» (RESYP) ծրագրի պատրաստման համար Տեխնիկական աջակցության փաստաթղթի 4.3.2 կետում, խմելու ջրամատակարարման բաղադրիչն իրականացնող մարմին(ներ)ը կլինի/կլինեն ՀՏԶՀ-ն և/կամ Ջրային կոմիտեն։
Ծրագրի նպատակը և նկարագիրը
Ծրագրի հիմնական նպատակն է Սյունիքի մարզում ապահովել թիրախային աջակցություն բազմաոլորտ ներդրումների միջոցով՝ արձագանքելով վերջին հակամարտությունների հետևանքով առաջացած սոցիալ-տնտեսական խնդիրներին։
Ծրագիրն ընդգրկում է Սյունիքի մարզի այն համայնքները, որոնք զգալիորեն տուժել են պատերազմից՝ հատկապես կենտրոնանալով այն տարածքների վրա, որոնք հյուրընկալում են տեղահանված անձանց կամ վերականգնվում են հակամարտության հետևանքներից։
[bookmark: _GoBack]Ծրագրի շրջանակում կապահովվի արդյունավետ տեխնիկական աջակցություն և կվերահսկվի  ենթածրագրերի իրականացումն ու մոնիթորինգը (ենթածրագրերի վերջնական ցանկը կհաստատվի ԵՆԲ-ի կողմից՝ համապատասխան սքրինինգի արդյունքներով), որոնք նպատակաուղղված կլինեն ենթակառուցվածքների բարելավմանը, մասնավորապես՝ ջրամատակարարման, առողջապահության և կրթության ոլորտներում՝ համայնքի դիմակայունությունը և տնտեսական վերականգնումը խթանելու համար: 
Եվրոպական ներդրումային բանկի (ԵՆԲ) գործողություններն ուղղված են ՀՀ կառավարության Սյունիքի մարզի զարգացման ռազմավարական առաջնահերթությունների աջակցմանը, ոլորտային բարեփոխումներին և տարբեր զարգացման գործընկերների գործողությունների հետ համակարգմանը։ Ծրագիրը միտված է համապարփակ լուծումներ առաջարկել՝ ձևավորելու Սյունիքի մարզի դիմակայուն զարգացումը։
Ծրագրի հիմնական ներդրումային ուղղություններն են՝
1. որակյալ առողջապահական և բժշկական ծառայությունների հասանելիության բարելավում,
1. որակյալ տեխնիկական և մասնագիտական կրթության հասանելիության ընդլայնում,
1. համայնքների և տնային տնտեսությունների ջրամատակարարման համակարգերի զարգացում։
Ծրագրի իրականացման արդյունքում կբարելավվի՝
· տնային տնտեսությունների և համայնքների կենսապահովման միջոցների և սոցիալական ծառայությունների (առողջապահություն, կրթություն, ջրամատակարարում) հասանելիությունը։
· տնտեսական գործունեության և զբաղվածության հնարավորությունները։
· հակամարտությունից տուժած և տեղահանված անձանց մուտքը որակյալ ծառայություններ՝ մասնավորապես առողջապահության և կենսապահովման ոլորտներում։
Ծրագիրն ընդգրկում է նաև առողջապահական և կրթական հաստատությունների վերակառուցում, ջրամատակարարման ենթակառուցվածքների արդիականացում, էներգաարդյունավետության բարձրացում և մասնագիտական խորհրդատվություն՝ ծրագրի արդյունավետ կառավարումն ապահովելու նպատակով։ 
Ֆինանսական պայմանագրի վարկավորման պայմանները հետևյալն են.
· վարկի գումար՝ 50 մլն եվրո (վարկի ստացումը և սպասարկումն իրականացվելու է եվրոյով),
· մասհանման վերջնաժամկետ` պայմանագրի ուժի մեջ մտնելուց հետո 5 տարի,
· վարկային միջոցները տրամադրվելու են մի քանի մասնաբաժիններով (առավելագույնը 15 մասնաբաժին, յուրաքանչյուրն առնվազն 1 մլն եվրո, առավելագույնը՝ 5 մլն եվրո),
· հերթական մասնաբաժնի մասհանման նպատակով Վարկառուի հայտի հիման վրա ԵՆԲ-ն ներկայացնում է մասհանման առաջարկ (Disbursement Offer), որտեղ ներկայացվում են մասհանման պայմանները (տրանշի գումար, մասհանման նախատեսված ամսաթիվ, տրանշի տոկոսադրույքի տեսակ, սպասարկման վճարումների հաճախականություն, վճարումների ամսաթվեր և առաջին վճարման ամսաթիվ, մայր գումարի մարման պայմաններ և առաջին ու վերջին վճարումների ամսաթվեր, ֆիքսված տոկոսադրույքով տրանշի համար՝ ֆիքսված տոկոսադրույք, իսկ լողացող տոկոսադրույքով տրանշի համար՝ ֆիքսված մարժա): Նախքան մասհանման առաջարկի ներկայացնելը ԵՆԲ-ն կարող է կազմակերպել առցանց գնանշման զանգ (ձայնագրվող), որի ընթացքում կքննարկվեն պայմանները: Ներկայացված պայմաններն ընդունելի լինելու դեպքում Վարկառուն սահմանված ժամկետում ԵՆԲ-ին է ներկայացնում Disbursement Acceptance («մասհանման ընդունման») փաստաթուղթը,
· ԵՆԲ-ի կողմից տրամադրված մասհանման առաջարկի չընդունման կամ ամրագրված մասհանման օրվա հետաձգման դեպքում Վարկառուն որպես «Հետաձգման վճար» պետք է վճարի հետևյալ մեծություններից առավելագույնը՝
· չընդունված մասնաբաժնի գումարի նկատմամբ՝ 0.125% տարեկան դրույքի չափով,
· չընդունված մասնաբաժնի համար սահմանված տոկոսադրույքի և (1 ամսյա EURIBOR - 0.125%) ցուցանիշի տարբերությունը:
· տոկոսադրույք` ֆիքսված կամ լողացող` առանձին ամրագրվում է յուրաքանչյուր տրանշի համար՝ Վարկառուի հայտի հիման վրա: Լողացող տոկոսադրույքը հավասար է 6 ամսյա EURIBOR գումարած ֆիքսված մարժա (մարժան ֆիքսվում է ԵՆԲ-ի կողմից մասհանման առաջարկում): Ֆիքսված տոկոսադրույքը որոշվում է ԵՆԲ-ի ընթացակարգերին համապատասխան, և դրա մասին վերջինս տեղեկացնում է Վարկառուին մասհանման առաջարկում: 
· մարման ժամկետ` յուրաքանչյուր մասնաբաժին ունենալու է մարման իր ժամանակացույցը՝ Վարկառուի հայտի հիման վրա: Վարկի մարման ժամկետը կարող է լինել 4-20 տարի, իսկ արտոնյալ ժամկետ` 1 ամսից մինչև 5 տարի,
· ժամկետանց վճարումների համար հաշվարկվում է տույժ: Ֆիքսված տոկոսադրույքով տրանշների դեպքում` տրանշի համար ֆիքսված տոկոսադրույք+2% կամ համապատասխան ժամանակահատվածի EURIBOR+2% դրույքաչափերի առավելագույնով: Լողացող տոկոսադրույքով տրանշների դեպքում՝ համապատասխան ժամանակահատվածի լողացող տոկոսադրույք+2%,
· միանվագ կոմիսիոն վճար՝ 50,000 եվրո, որը Վարկառուն պետք է վճարի մինչև առաջին մասհանման հայտ ներկայացնելը: Եթե մասհանում չկատարվի, Վարկառուն պետք է վճարի կոմիսիոն վճարը մասհանման վերջնաժամկետի օրը,
· չօգտագործման վճար՝ տարեկան 0.1%, որը հաշվարկվելու է վարկի չմասհանված և չչեղարկված մնացորդի նկատմամբ պայմանագրի ստորագրումից 3 տարի հետո մինչև պայմանագրով սահմանված մասհանման վերջնաժամկետը: 
Հաշվի առնելով, որ Ծրագիրը ներառված չէ ՀՀ 2025 թվականի  պետական բյուջեում, Ֆինանսական պայմանագիրը Հայաստանի Հանրապետության պետական բյուջեի համար առաջացնում է լրացուցիչ ֆինանսական պարտավորություններ:
Կապը ռազմավարական փաստաթղթերի հետ
Ծրագրի իրականացումը բխում է Հայաստանի Հանրապետության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագիրը հաստատելու մասին» թիվ 1363-Ա որոշման «3․3 Ջրային տնտեսություն», «3․4 Էներգետիկա», «4․3 Զբոսաշրջություն» և «4․5 Առողջապահություն» բաժինների իրականացման համար նախատեսված միջոցառումների կատարումն ապահովելու անհրաժեշտությունից։ 
	Հաշվի առնելով վերոգրյալը և ենթակառուցվածքների զարգացմանն ուղղված ՀՀ կառավարության որդեգրած քաղաքականության շարունակականության ապահովման անհրաժեշտությունը, հիմք ընդունելով Ֆինանսական պայմանագրի 12-րդ հոդվածի 12․3 կետը՝ առաջարկվող Ֆինանսական պայմանագրի վավերացումը համարվում է նպատակահարմար։



	
	




